
Itoizko urtegia 

Hamar urteko arrastoa 

KABLEEN MOZKETA. 1996. urteko apirilaren 6an, Itoizko urtegiko kableak moztu, eta ia urtebetez geldiarazi zituzten lanak Itoitzekin Elkartasuna taldeko kideek; Ana Unanue kazetaria lekuko zuzena izan zen 

Edurne Elizondo - Iruñea 

Aste Santua. 1996ko apirilaren 6a. Goizeko zazpiak eta laurden aldera. Desconstrucciones Itoiz enpresako zortzi langile hurbildu dira urtegiko hormara. Lan jantzien azpian, Itoizko urtegiaren kontrako elastikoak. Helburu zehatza dute: porlana garraiatzeko sistemako kableak moztea. Rotaflexarekin lortu dute helburua betetzea. Kableak moztu, eta sutan erori dira. Urtegiko lanak geldirarazi dituzte solidarioek. 

Hamar urte joan dira Itoitzekin Elkartasuna taldeko kideek urtegiko kableak moztu zituztenetik. Urtegiaren kontrako borrokan, mugarri nagusietako bat izan da hori. Batetik, Itoizko auziak Euskal Herriko mugak gainditu zituelako ekintza horri esker; eta, bestetik, ia urtebetez geldirarazi zituztelako une hartan erritmo bizia zuten lanak.

Testuinguru zehatz batean kokatu zen, gainera, ekintza hura: 1995. urtean epaileek legez kanpokotzat jo zuten Itoizko urtegiaren proiektua; lanak gelditzeko agindua eman zuten, baina, agindua betetzeko, ezin ordain zezakeen bermea ezarri zioten Itoizko Koordinakundeari.

Zortzi solidariok parte hartu zuten ekintzan. Eta haiekin batera, lekuko lana egiten, bospasei kazetari. Haietako bat zen Egunkaria-ko kide Ana Unanue. Urduritasuna. Hotza. Beldurra. Horiek ditu gogoan Unanuek 1996ko apirilaren 6ko ekintza hartaz. Solidarioekin eman zuen kableak moztu aurreko gaua. Haiekin ekintzak iraun zuen denbora. «Eguna argitu aurretik lo kuluxka egiteko erran ziguten. Baina nik ezin nuen. Nerbioek jota nintzen, gaizki aterako zela pentsatuz».

Ekintzari buruz zituen zalantzak laster argitu zitzaizkion, solidarioen lana ikusi ondoren. «Oso azkar joan zen dena, eta garbi». Amaitu bezain pronto, tokitik apur bat urrundu ziren kazetariak. Solidarioak Guardia Zibilaren zain gelditu ziren, «ez baitzuten ihes egiteko asmorik». Urtegiko lanak zaintzeko ardura zuten zinpeko guarden haserrea oso gogoan du Unanuek. «Beren onetik aterata ziren». 

Solidarioek lurrean botata jaso zuten jipoia, halaber, nekez ahaztu ahal izanen du kazetariak. «Prentsako kideak ginela oihukatzen hasi ginen, solidarioak nolabait babesteko. Guri ere solidarioak zeuden tokira jaisteko agindu ziguten, eta lurrean etzanarazi, jasotzen zituzten kolpeak ez ikusteko. Entzun, ordea, entzuten genituen».

Kazetariek bazekiten ekintzaren irudiak nola edo hala suntsitu nahiko zituztela zinpekoek eta guardia zibilek. «Hainbat argazki film zahar eraman genituen. Ordurako, ekintzari buruzko irudiak handik kanpo ziren. Nik, halaber, bularretakoan bi film gordeta nituen». Ez zituzten aurkitu.

Kazetariek ordu eta erdi inguru eman zuten Guardia Zibilaren egoitzan, Agoitzen. Askoz ere gehiago solidarioek. «Haien lana kriminalizatzen saiatu ziren Nafarroako Gobernua eta Espainiako Gobernuaren Nafarroako Ordezkaritza. Sindikatu nagusiek, halaber, zikin jokatu zuten, eta urtegiko langileen lanpostuen gaia baliatu zuten jendearen artean eztabaida pizteko».

Lau urte eta hamar hilabeteko espetxe zigorra ezarri zieten solidarioei, bahiketagatik. Hainbat minutuz obrak zaintzen zegoen zinpeko guarda lotu zutelako. Bi solidariok zapaldu dute espetxeko lurra. Iñaki Garcia Koch 2001ean harrapatu zuten, eta ia lau urte eman zituen barruan. 2004ko martxotik, Ibai Ederra Iruñeko espetxean dago.

Ekintzaren ondoko egunetako giro gogorra gogoratu du Unanuek. «Berez ekintza baketsua, irudimentsua eta sinpatikoa izan zenaren kontra sektore zabalak altxatu nahi izan zituzten agintariek».

Kazetariak onartu du miresten dituela solidarioak. «Sinisten dutenarekiko koherentzia muturreraino eramaten dute. Arrasto handia utzi dute; Itoizko Koordinakundeak ere bai. Solidarioekin ikasi dugu, helburua lortzen ez bada ere, borroka egiteko moduak berak esateko asko duela; garrantzitsua dela borroka horretan umorea sartzea, ongi pasatzea». 

